
GOUVÈNÈ CUOMO ANONSE YON SIBVANSYON FEDERAL $6,4 MILYON DOLA POU FÒMASYON POU 
JWENN DJÒB  

 

New York Resevwa pi Gwo Sibvansyon nan Nasyon an Akòz Dènye Siksè nan Fòmasyon  
 

Gouvènè Ankouraje Biznis yo nan New York pou Aplike pou Finansman an 

 

Jodi a, Gouvènè Andrew M. Cuomo te anonse Eta New York resevwa yon sibvansyon federal $6,4 milyon 
dola, pi gwo sibvansyon nan nasyon an, pou egzekite pwogram fòmasyon pou jwenn djòb toupatou nan 
eta a.  
 

Gouvènè Cuomo di konsa, “Rekonstwiksyon ekonomi eta nou an ap kòmanse avèk kreyasyon djòb 
toupatou nan Eta New York, epi nou dwe fè tout sa nou kapab pou asire moun k ap chèche djòb yo 
jwenn fòmasyon ak ladrès yo bezwen pou yo gen siksè. Sibvansyon sa a rekonèt Eta new York kòm 
premye eta ak angajman pou ede moun ki p ap travay yo jwenn nouvo opòtinite. Avèk pwogram NY 
Works k ap ede egzekite pwojè kreyasyon djòb epi fè ekonomi an retounen sou bon wout, finansman 
federal sa a pral ede anpil santèn konpayi anboche nouvo travayè ak fòme yo pou yo gen karyè avèk 
siksè isit la nan Eta New York.”  
 

Sibvansyon sa a Depatman Travay Etazini bay la pran pèmèt Eta New York eksplwate siksè yon 
sibvansyon $3,4 milyon yo te bay anvan pou fòmasyon ki te ede 308 biznis anboche 543 travayè depi 
ane 2011. Sibvansyon anvan an te bay biznis yo yon ranbousman salè mwayen pou plis pase $5.500 pou 
chak travayè.  
 

Senatè Etazini Charles Schumer di konsa, “Nan moman ekonomik difisil sa yo, nou bezwen fèt tout sa 
nou kapab pou ede kreye anpil djòb nan New York ak toupatou nan peyi a. Li enpòtan pou nou ede fòme 
travayè nou yo pou asire yo gen ladrès yo bezwen pou jwenn djòb, epi mwen fyè poutèt mwen ede 
jwenn pi gwo sibvansyon an nan nasyon an pou ede fòme travayè yo isit la nan New York.” 
 

Senatè Etazini Kirsten Gillibrand di konsa, “Ou p ap jwenn moun k ap travay pi di okenn kote deyò Eta 
New York. Avèk bon jan fòmasyon ak ladrès, nou kapab bay moun yo djòb demen isit la – avèk plis 
travayè nou yo nan djòb ki peye byen pou sipòte fanmi yo. Lè nou bay jarèt pou travayè nou yo, nou 
kapab ede plis biznis lokal grandi atire nouvo biznis, epi fikse baz pou yon ekonomi ki pi fò epi k ap 
vanse. Epi, pi bon fason pou nou redui defisi a se mete moun yo nan travay ankò.” 

Reprezantan Etazini Nita Lowey di konsa, “Lè nou ede Nouyòkè yo vin gen ladrès pou yo gen siksè nan 
yon ekonomi global ki trè konpetitif se yon bagay ki bon pou patwon yo, anplwaye yo, ak eta nou an 
anjeneral. Mwen kontan poutèt gouvènman federal chwazi pou envesti nan travayè New York ki trè 
edike ak kapab. Envestisman sa a pral ede ogmante rezilta biznis lokal yo pandan l ap prepare nouvo 
travayè yo pou karyè ki bay siksè.” 
 

Reprezantan Etazini Carolyn McCarthy di konsa, “Sibvansyon sa a ki premye nan nasyon an pral ede 
biznis New York yo ekonomize lajan ak mete anpil santèn moun travay nan djòb atanplen isit la. Kounye 
a, biznis New York yo pral gen posiblite pou aplike pou finansman federal nan Depatman Travay Eta New 
York san pèdi tan.” 
 

Reprezantan Etazini Tim Bishop di konsa, “Mwen sipòte toutbon sibvansyon federal pou fòmasyon pou 
jwenn djòb pou prepare travayè New York yo pou karyè nan konstwiksyon ak enèji teknik avanse ak 
ekolojik, ak nan lòt domèn ekonomi 21yèm syèk la. Mwen bat bravo pou Gouvènè Cuomo pou siksè 
New York nan jwenn finansman sa a, epi mwen ankouraje biznis New York yo pou yo aplike pou 
finansman sibvansyon an pou sipòte nouvo djòb yo. Depans pou bay fòmasyon pou nouvo anplwaye yo 
diminye nan rezilta biznis yo, ki se rezon ki fè kèk ladan yo mal pou fè anbochaj. Pwogram sa a ki gen 
siksè a konpanse depans pou fòmasyon, sa ki fè li pi fasil pou biznis yo anboche nouvo travayè yo, epi fè 
yo bay tout rannman yo kapab. Sektè prive a, antrepriz komèsyal ak antrepriz ki pa komèsyal kalifye pou 
aplike pou sibvansyon sa yo pou fòmasyon an.” 
 

Fòmasyon an dwe fèt nan yon lokal biznis ki nan Eta New York. Djòb anplwaye a antrene pou li la dwe se 
yon djòb aplentan (30 èdtan oswa plis èdtan pa semèn). Pou yo anboche yon moun anba pwogram sa a, 
yon moun dwe se yon Travayè ki Demenaje epi ki pa gen chans pou retounen nan kote li te ye anvan an.  
 

Manm Komisyon Travay Eta a, Peter M. Rivera, di konsa, “Angajman Gouvènè Cuomo pou fè New York 
‘louvri pou biznis’ louvri wout pou biznis yo ak travayè yo fè pwogrè isit a nan eta sa a. Sibvansyon sa yo 
pou djòb la ap ede anpil santèn biznis ogmante rezilta yo pandan y ap mete ladrès travayè yo ajou nan 
pwosesis la. Sibvansyon yo pou fòmasyon an efikas, epi nou vle pou biznis ak travayè yo konnen lajan sa 
a ki disponib lan.” 
 

Pou jwenn plis enfòmasyon sou sibvansyon pou fòmasyon an, voye yon imèl ba StateOJT@labor.ny.gov. 
Anplwaye Depatman Travay ap travay avèk biznis yo pou detèmine si yo kalifye. Biznis yo kapab 
kòmanse aplike kounye a nan sitwèb DOE a nan www.labor.ny.gov 

